
Marilah sama-sama kita bertaqwa kepada Allah SWT dan taat kepada-Nya.

Mudah-mudahan kita meraih kejayaan.

Pada hari penuh berkat ini, marilah kita menumpukan perhatian kepada
khutbah bertajuk :

“Hati Yang Terpaut Dengan Masjid”.
Sidang jumaat yang dirahmati sekalian,

Di antara tujuh golongan yang disebutkan Nabi saw sebagai mereka yang
dianugerahkan untuk dibayangi teduhan Arasy pada hari Kiamat ketika

manusia kepanasan, tiada teduhan kecuali teduhan-Nya ialah :

“‘Seseorang yang hatinya sentiasa terpaut dengan masjid”

(Hadith riwayat al-Bukhari dan Muslim)

Hati yang berpaut kepada masjid adalah kiasan kepada orang yang suka
kepada masjid, cinta untuk sentiasa berada di dalamnya dan kasih untuk
sentiasa kembali mengunjunginya, walaupun jasadnya mungkin berada di
luar dari masjid kerana melaksanakan tugas kehidupan yang tidak boleh
diabaikan. Jika tidak, nescaya dia tidak akan meninggalkan dan berpisah

dengan mas;jid. Firman Allah dalam surah al-Jumuah ayat 10:

Bermaksud: “Kemudian setelah selesai sembahyang, maka bertebaranlah
kamu di muka bumi (untuk menjalankan urusan masing-masing), dan
carilah apa yang kamu hajati dari limpah kurnia Allah, serta ingatlah akan
Allah banyak-banyak (dalam segala keadaan), supaya kamu berjaya (di

dunia dan di akhirat).
Menurut al-Munawi:

Hati yang terpaut dengan masjid ialah kecintaan kepadanya lantaran
mengutamakan ketaatan kepada Allah swt dan kasihnya kepada pencipta.
Hatinya sentiasa terikat dengan masjid kerana di situ kerehatan jiwanya,
dekat dirinya dengan Tuhannya dan cergas khidmat bakti dan ibadatnya. Dia
memilih untuk bernaung di bawah keberkatan masjid di dunia ini, maka Allah

swt membalasnya dengan naungan teduhan-Nya pada hari akhirat kelak.

Hati orang mukmin di masjid bagaikan ikan yang selesa di dalam air.
Manakala hati orang munafiq di masjid bagaikan burung yang kerimasan di
dalam sangkar. Hati manusia mudah berubah dengan cepatnya. Sifatnya

seperti bekas kosong, mudah diisi sama ada dengan air bersih atau air kotor.

Hati yang bersih cenderung kepada kepada kebaikan. Demikianlah
sebaliknya. Hati seorang mukmin cenderung untuk cintakan masijid, terpaut

dan terlekat cinta dengannya.
Ibnu Rajab al-Hambali pula berkata :

Seorang yang mencintai masjid lantaran merasa terpikat dengan ibadat di
dalamnya. Apabila dia keluar dari masjid, hatinya masih terikat dengannya.

Kerinduan terubat hanya apabila dia dapat kembali kepadanya.

Ini berlaku kepada seorang yang dapat menguasai hatinya dan
memandunya ke arah ketaatan. Golongan terpilih ini termasuk dalam pujian

dan sanjungan tuhan dalam Surah al-Nur, ayat 37:

Bermaksud : (Ibadat itu dikerjakan oleh) orang-orang yang kuat imannya
yang tidak dilalaikan oleh perniagaan atau berjual-beli daripada menyebut
serta mengingati Allah, dan mendirikan sembahyang serta memberi zakat;
mereka takutkan hari (kiamat) yang padanya berbalik-balik hati dan

pandangan.



Kaum muslimin hafizakumullah.

Di antara ciri manusia yang hatinya terpaut dengan masjid adalah seperti
berikut :

1. Sentiasa solat berjemaah.

Al-lmam Al-Zahabi menceritakan: Ibn Khafif seorang yang selalu sakit
belakang. Apabila dia kesakitan, dia tidak mampu lagi bergerak. Namun
setiap kali dilaung azan, dia akan dipapah ke masjid. Dia ditegur oleh orang
ramai : Kenapa tidak kesian kepada diri sendiri? Dia menjawab : Jika kamu
mendengar azan, dan kamu tidak temuiku di dalam saf, tolong cari aku di

dalam kubur.
2. Rajin melangkah kaki ke masjid.

Nabi saw menyebut perkara yang boleh menggugurkan dosa-dosa

antaranya ialah :

Bermaksud : “ Banyak langkah-langkah ke masjid”.
(Riwayat Muslim)

Dalam hadith lain :

Bermaksud: “ Sesungguhnya untuk kamu bagi setiap langkahan itu satu

darjat.

(Riwayat Muslim)



3. Solat di awal waktu.

Dalam hadith tercatat :

Maksudnya: (Ditanya Nabi saw) “Apakah amalan yang paling dicintai di

sisi Allah swt?” Nabi menjawab: “Solat pada (awal) waktunya”.

(Riwayat al Bukhari dan Muslim)

4. Menunggu-nunggu untuk solat seterusnya.
Sabda Rasulullah saw yang bermaksud :

“ Seseorang itu masih dikira di dalam solat selama mana ia menunggu

untuk mengerjakan solat berikutnya.”
(Riwayat al Bukhari dan Muslim)

Ganjaran duduk bertahan di tempat solathya adalah mendapat doa

keampunan dan rahmat dari malaikat.
Sabda Rasulullah saw yang bermaksud :

“ Malaikat berterusan berdoa kepada seseorang kamu, selama dia masih
di tempat solatnya yang dia bersolat di situ, selagi dia belum berhadas.
Malaikat berdoa : “ Ya Allah ! Ampuni dia. Ya Allah | Rahmatilah dia.

(Riwayat al-Bukhari)



5. Meredah kegelapan malam untuk ke masjid.
Sabda Nabi SAW yang bermaksud :

“ Berikan berita gembira buat mereka yang selalu berjalan meredah
kegelapan untuk ke masjid dengan mendapat cahaya sempurna pada hari

kiamat kelak.”
(Riwayat Abu Dawud dan al-Tirmizi)
Sidang Jumaat yang dimuliakan.

Penuhilah rumah-rumah Allah dan kunjungilah ia sekerap yang mungkin,
bukan hanya untuk solat Jumaat semata-mata. Malah, amat malang jika
ada yang bertandang ke masjid sekadar untuk menunaikan dua solat hari

raya sahaja.

Penularan wabak Covid-19 pernah memberi kesan besar dalam jiwa umat
Islam apabila aktiviti melibatkan masijid terpaksa dihadkan. Namun hari ini,
janganlah kita menjadikan alasan COVID-19 untuk tidak hadir solat
berjemaah di masijid. Cintailah masjid, nescaya kita akan dicintai Allah.

Orang yang dicintai Allah, dia akan dilindungi Allah swt.

Bermaksud :“*Hanyasanya yang layak memakmurkan (menghidupkan)
masjid-masjid Allah itu ialah orang-orang yang beriman kepada Allah dan
hari akhirat serta mendirikan sembahyang dan menunaikan zakat dan tidak
takut melainkan kepada Allah, (dengan adanya sifat-sifat yang tersebut)
maka adalah diharapkan mereka menjadi dari golongan yang mendapat

petunjuk.”

(Surah At-Taubah: 18)

Marilah juga kita memperbanyakkan ucapan selawat dan salam kepada

Rasulullanh SAW sebagaimana firman Allah dalam surah al-Ahzab ayat 56:

Ya Allah, pertautkanlah hati kami, perbaikilah hubungan sesama kami,
tunjukkan kami jalan-jalan kesejahteraan, selamatkan kami daripada
kesesatan, bimbinglah kami menuju kepada kebenaran, jauhkan kami

daripada segala keburukan dan kejahatan yang zahir mahupun tersembunyi.

Ya Allah, perkayakan kami dengan ilmu pengetahuan, perelokkan kami
dengan budi pekerti, muliakan kami dengan ketakwaan, dan hiasilah kami

dengan kesihatan yang balik.

Ya Allah, berkati dan rahmatilah kehidupan, keluarga dan keturunan kami.
Terimalah taubat kami, sesungguhnya Engkau yang Maha Penerima taubat
lagi Maha Penyayang. Jadikanlah kami orang-orang yang bersyukur akan
nikmat-Mu, penyanjung nikmat-Mu, penerima kurniaan nikmat-Mu, dan

sempurnakanlah nikmat-Mu kepada kami.

